
Республикаса Каналан Сӧветлы регионса Веськӧдлан котырлӧн 2018 вося удж серти кывкӧртӧдъяс да 2019 во да матысса кад вылӧ уджын медшӧр нырвизьяс йылысь Коми Республикаса Юралысь Сергей Гапликовлӧн доклад
Коми Республикаса Юралысьлӧн пресс-служба йӧзӧдӧ выступлениеысь юкӧнъяс.
Бур лун, дона ёртъяс! Республикаын пыдди пуктана олысьяс, депутатъяс, уджъёртъяс да корӧмаяс!
Коми Республикаса Веськӧдлан котырлӧн 2018 вося удж серти кывкӧртӧд вӧчигӧн, ме торйӧда, ме серти, регионӧс сӧвмӧдӧмын дас ӧти медшӧр нырвизь да тӧдчӧда водзӧ вылӧ могъяс. 
“Дас ӧти” лыдпас петкӧдлӧ быд юкӧнын эволюция, отсалӧ босьтчыны выльторйӧ, корсьны выль нырвизьяс, медым сӧвмыны водзӧ. Тайӧ лыдпасыс топыда йитчӧ миян республикакӧд.
Заводита тӧдчана юӧрсянь. Сідз, 2018 воын регионын уджӧ пыртӧма уна оланін – Коми Республика лои мӧдӧн Россия пасьта. Сідзжӧ регион пырис экология серпас серти медбуръяс лыдӧ. Сьӧкыдлунъяс вылӧ видзӧдтӧг, сьӧмкудйын чӧжӧс юкӧныс вевтыртіс рӧскод юкӧнсӧ, а канму уджйӧзыс чиніс нёльӧд пай вылӧ.
Ме верма шуны – ми бура сулалам кок вылын. Миян экономика да социальнӧй серпас зумыдӧсь. Ми кужам вочавидзны ӧнія корӧмъяслы, ресурсъяс тырмытӧмлун вылӧ видзӧдтӧг збыльмӧдам могъяс.
Локтан квайт во кежлӧ республикаын эм ставыс, медым збыльмӧдны Россияса Президентлӧн 204-ӧд стратегическӧй Индӧдын урчитӧм национальнӧй проектъяс. 
Но медтӧдчанаыс сійӧ, мый миян эм йӧз, кодъяс зіля уджалӧны, медым сӧвмӧдны республиканымӧс. Ми медводз мыджсям татшӧм йӧз вылӧ.
Во сайын тайӧ трибунасянь ме висьтавлі, мый полӧм вӧсна республикаын канму, муниципальнӧй да бӧрйӧм власьт органъясысь миян ӧткымын уджъёрт эз вермы уджавны колана ногӧн да шедӧдны бур бӧртасъяс. Ӧні серпасыс надзӧник вежсьӧ.
Ме аддза тайӧс, кор ветла кар-сиктъясӧ. Шуам, Кулӧмдін районлӧн Помӧсдін сиктса юралысь Анатолий Егорович Уляшев ӧтувтіс сиктсаясӧс. Найӧ ӧтвылысь бурмӧдісны парк, нюжӧдісны би, кыпӧдісны челядьлы площадка.
А Сыктыв районлӧн Визин сиктса юралысь Вячеслав Сергеевич Татаринов ачыс видлалӧ быд проект, корсьӧ сьӧм, медым бурмӧдны сиктсӧ. Ачыс йӧзкӧд дзоньталӧ туйяс, тротуаръяс, пуктӧ пуяс. И татшӧм примерыс уна.
Колӧ, медым йӧзыс аддзисны бурлань вежсьӧмсӧ. Кокньыдджык-ӧ лоис сетны кагаӧс садйӧ, гижсьыны бурдӧдчысь дорӧ, босьтны бур медицина отсӧг, аддзыны бур удж, лэптыны керка, ньӧбны квартира? Таысь и артмӧ семьялӧн тыр-бура олӧмыс. Та серти тыдалӧ, кыдзи ми уджалам.
Та вӧсна менам воддза отчёт серти вӧлі лӧсьӧдӧма апрелься тшӧктӧмъяс, кытчӧ пыртӧма торъя мутасъяс сӧвмӧдан да йӧзлысь оланногсӧ бурмӧдан могъяс. Веськӧдлан котырӧ быд пырысь, кӧть тайӧ юрнуӧдысьӧс вежысь либӧ министр, муниципалитетӧн веськӧдлысь, а сідзжӧ овмӧдчӧминса юралысь кывкутӧны торъя нырвизьяс серти тайӧ тшӧктӧмъяссӧ олӧмӧ пӧртан кадколастъясысь, качествоысь да бӧртасъясысь.
Медводдза нырвизь – республикаын демография серпас бурмӧдӧм серти Веськӧдлан котырӧн збыльмӧдӧм мераяс.
Бура-ӧ олӧны йӧзыс петкӧдлӧ сійӧ, мый дыра найӧ олӧны. Бӧръя вит вонас мортлӧн олан кадыс содіс кык во да сизим тӧлысь вылӧ. Ми кутім овны не сӧмын дырджыка, но и кыпыдджыка. Колян во быд муниципалитетын котыртӧма клубъяс, кӧні олӧма йӧз пырӧдчӧны эзысь волонтёрство уджтасӧ, велӧдчӧны вӧдитчыны компьютерӧн, занимайтчӧны спортӧн.
Зэв тӧдчана, мый челядьыс кувсис этшаджык. Рытыв-Войвылын тайӧ лыдпас серти ми юрнуӧдысьяс лыдын. Кага чужтігӧн кык во чӧж эз кувсьы ни ӧти мам. Тайӧ абу кос фактъяс, тайӧ видзӧм челядь да мамъяс, кодъяс колисны ловъяӧн.
Колян во ми заводитім ӧнъяӧдны челядьлы поликлиникаяс да поликлиника юкӧнъяс. Вынсьӧдім локтан 3 во вылӧ лӧсялана уджтас. Дзоньталӧма нин Сыктывкарса да Ухтаса челядьлы поликлиникаяс, 11 муниципалитетын челядьлы медицина учреждениеясӧ ньӧбӧма ӧнія медицина оборудование. 2020 во помӧдз кӧсйӧны ӧнъяӧдны нӧшта 17 муниципалитетын челядьлы 31 поликлиника да поликлиника юкӧн.
Дерт, майшӧдлӧ, мый чужӧм кага лыдыс чинӧ. Кага чужтыны ышӧдӧм могысь ми шуим водзӧ мынтыны дінму семейнӧй капитал. Та бӧрын коймӧд да водзӧ чужтӧм челядьлӧн лыдыс содіс. Но тайӧ оз тырвыйӧ бурмӧд серпассӧ.
Апрелься тшӧктӧм збыльмӧдігӧн, Коми Республикаса удж да социальнӧя доръян министерство отсалӧ семьяяслы, кодъяслӧн чӧжӧсыс абу уна да кӧні чужис медводдза кага, босьтны быдтӧлысся президентскӧй мынтӧм. Экран вылысь ті аддзанныд, кымын семья босьтіс татшӧм мынтӧмсӧ. А босьтны кӧ тӧд вылӧ, мый Россияса Президент вӧзйис паськӧдны тайӧ отсалан мерасӧ семьяяс вылӧ, кодъяслӧн чӧжӧсыс ӧти морт вылӧ кык овны судзсяна сьӧм мындаысь этшаджык, то мӧд во канмусянь татшӧм отсӧгсӧ вермас босьтны 2000-ысь унджык семья.
Сідзжӧ нӧбасьысь аньяс, кодъяс олӧны регионса сьӧкыда воӧдчан кар-сиктъясын, нӧшта на куим во вермасны бергӧдны республикаса медицина учреждениеясӧ ветлӧмысь да бӧр туйысь сьӧм.
Сиктъясын сӧвмӧдам медводдза медицина отсӧг. Уджӧ пыртӧма 4 фельдшер-акушер пункт. 2020 воын кӧсъям выльмӧдны 5 сиктысь 7 ФАП. Колян во 11 муниципалитетӧс могмӧдӧма регыдъя медицина отсӧг сетан 13 выль машинаӧн. А Ухталӧн карса поликлиникаӧ ньӧбӧма медводдза новлӧдлан медицина комплекс. Сійӧ зэв ёна колӧ ылі сикт-грездъясын олысь йӧзлы. 2020 во помӧдз лоӧ ньӧбӧма нӧшта 23 татшӧм комплекс.
Медицина учреждениеясын водзӧ пыртам тӧждысьысь технологияяс. На отсӧгӧн ӧчередьясыс чинасны 8 пӧв, а врачӧн примитан кад виччысьӧмыс – 12 пӧв.
Колян во “Тӧждысьысь поликлиника” проект тырвыйӧ збыльмӧдӧма Ухтаса челядьлы больничаын да Сыктывкарса шӧр поликлиникаын. А “Тӧждысян производство” технологияяс пыртӧма нӧшта 9 медицина учреждениеӧ. Тӧдчана, мый тайӧ абу сӧмын карса гырысь учреждениеяс, но и сиктсаяс. Таво выль технологияяссӧ кӧсъям пыртны нӧшта 14 медицина учреждениеӧ. Юӧрсӧ аддзанныд слайдысь.
Дзоньвидзалунысь кывкутӧ, медводз, ачыс мортыс. Пациент кӧ оз шыӧдчы ас кадӧ врач дорӧ, торйӧн нин онкология висьӧмӧн, сійӧс колӧ нин дорйыны. Диспансеризация, водзвыв диагностика вермӧны видзны мортлысь олӧм.
Бур, мый республикаса олысьяслӧн лыдыс, кодъяс прӧйдитісны профосмотр, воысь воӧ содӧ. Но диспансеризация дырйи быть колӧ видлавны тшӧтш онкология висьӧмъяс вылӧ. Тайӧ абу сӧмын Коми Республикаса дзоньвидзалун видзан министерстволӧн мог, а ставлӧн: дінму власьт органъясӧн юрнуӧдысьяслӧн, муниципалитетъяслӧн, общественникъяслӧн, предприятиеясӧн, профсоюзъясӧн юрнуӧдысьяслӧн. Колӧ велӧдны йӧзӧс видзӧдны ас дзоньвидзалун бӧрся. Кыскыны тайӧ уджӧ водзмӧстчысь йӧзӧс. Сэки унджыкӧн вермасны висьӧмсӧ, а республикаын йӧзыс кутасны овны дырджык. 
Ӧні ми вӧчам ставсӧ, медым чинтыны онкология висьысьяслысь лыдсӧ. Велӧдам медводдза звеноса врачьясӧс, пыртам телемедицина, ёнмӧдам паллиативнӧй медицина отсӧг сетысь юкӧнъяслысь материально-техническӧй базасӧ. Колян во сизим муниципалитет, сы лыдын Чилимдін, Воркута, Печора, Усинск, босьтіс ӧнія диагностика оборудование: УЗИ-сканеръяс, маммографъяс. Таво оборудованиеыс воас нӧшта квайт муниципалитетӧ. 2020 воын Коми республиканскӧй онкология диспансерын лоас инновационнӧй медицина техника – линейнӧй ускоритель. Уна пациентлӧн лоас позянлун бурдны. Челядьлы республиканскӧй клиническӧй больничаӧ ньӧбасны МРТ аппарат.
Аскиа луныс – медицинаын. Йӧзӧс бурдӧдӧм кындзи миянлы колӧ паськӧдны йӧз пӧвстын дзоньвидза оласног да нуӧдны удж, медым олысьяс ёнджыка видзчысисны висьӧмъясысь.
Колӧ пасйыны, мый республикаын унаӧн пырӧдчӧны спортӧ. 290 сайӧ морт пыр занимайтчӧ физкультураӧн либӧ спортӧн. 
Вося кывкӧртӧдъяс серти ГТО пыртан национальнӧй рейтингын Коми Республика кыпӧдчис квайт позиция вылӧ да босьтіс странаса став регион костын 11 места. Став кар-районын Тестируйтан шӧринъяс лӧсьӧдӧм, дзоньвидза оласног паськӧдӧм, активистъяслы отсалӧм бӧрын республикаса олысьяс зіля пырӧдчисны ГТО ӧтмунӧмӧ.
Казьтышта и Инталысь Национальнӧй спортивнӧй премияын вермӧмсӧ. Интаса челядьлы да томуловлы спорт школа лои медводдзаӧн да босьтіс спортивнӧй база сӧвмӧдӧм вылӧ ӧти миллион шайт. Молодечьяс!
Ӧні миян мог кыскыны ГТО комплекс сдайтӧмӧ и томуловӧс, и верстьӧясӧс, и олӧма йӧзӧс, лӧсьӧдны колана условиеяс дзоньвидзалунын дзескӧдӧм позянлуна йӧзлы. Колӧ, медым быдӧн кутчысис дзоньвидза оласногӧ. Таын вермасны отсавны волонтёръяс, татшӧмыс миян 16 сюрс сайӧ морт. Найӧ ӧні нин сӧвмӧдӧны студентъяслысь спортивнӧй ӧтмунӧм, челядь спорт. Казьтышта, добровольчество удж сӧвмӧдӧм серти миян проектъяс Россияса Рытыв-Войвылын медбуръяс лыдынӧсь. А федеральнӧй тшупӧдын республика вермис “Бур вӧчӧмторъяслӧн регион” конкурсын. Республикаса Веськӧдлан котырлы колӧ аслыс котыртны тайӧ уджсӧ. Депутатъясӧс кора тшӧтш зіля пырӧдчыны тайӧ уджӧ.
Спорт радейтны ышӧдӧм кындзи, колӧ лӧсьӧдны и та вылӧ колана условиеяс. Та вӧсна ми водзӧ сӧвмӧдам спорт инфраструктура – лӧсьӧдам сикт-грездъясын спортивнӧй площадкаяс, каръясын – спорт да дзоньвидзалун бурмӧдан гырысь комплексъяс. Колян во Сосногорскын воссис вынйӧр сӧвмӧдан да дзоньвидзалун бурмӧдан комплекс бассейнӧн. А сизим муниципалитетын кыпӧдісны спорт площадкаяс да тренажёр комплексъяс.
Миянлы колӧ ышӧдны ичӧт сикт-грездъясса олысьясӧс пырӧдчыны спортӧ тренажёр комплексъяса универсальнӧй спорт площадкаяс лӧсьӧдӧмӧн.
Йӧз костын спортсӧ паськӧдны бура отсалӧны спортивнӧй ордйысьӧмъяс, торйӧн нин войтыркостса тшупӧда. Миян республикаын некымын во чӧж нин нуӧдӧны Лызьӧн котралӧм серти Россияса чемпионат да Россияса первенство. Таво нин регионын нуӧдісны юниоръяс пӧвстын лызьӧн котралӧм серти Россияса кык первенство да Россияса Кубоклысь финал.
Тайӧ петкӧдлӧ, мый Коми – страналӧн “лыжнӧй” регион. Сыктывкарын шуӧны “Сыктывкарса – сідзкӧ лызьӧн котралысь!”. А ме эськӧ содті: “Лызьӧн котралысь кӧ, сідзкӧ Комиысь, сувтан лызь вылӧ – он вӧтӧд”.
Миян спортсменъясӧс Россия тшупӧдӧдз дасьтан качествоыс бурмӧ. Кык да джын пӧв содіс Россияса сборнӧйӧ пыртӧм спортсменъяслӧн лыдыс. Шуам, мача хоккей серти Россияса командаын квайт зон нин. Мача хоккей выльысь сӧвмӧ республикаын.
Миян пӧшти быд зонка тӧдӧ “Строитель” команда йылысь. Спортсменъяс ышӧдӧны том хоккеистъясӧс мӧвпавны ыджыд спорт йылысь. Та вӧсна, медым челядь пӧртісны олӧмӧ ассьыныс мӧвпъяснысӧ, ми лӧсьӧдім Мача хоккейысь ворсны велӧдан спорт школа. Тайӧ тшӧтш лоӧ апрелься тшӧктӧмлӧн бӧртасӧн.
Дасьтысям 2021 вося Бенди серти мирса чемпионат кежлӧ. Ми кутам выльмӧдны Республиканскӧй стадион. Тіян водзын слайд: татшӧмӧн лоас стадион, кор помасясны уджъяс. Ӧні республикаса Веськӧдлан котырлӧн мог – видзӧдны уджалан график бӧрся да сдайтны объектсӧ ас кадӧ да колана качествоӧн.
Колӧ, медым Сыктывкарын Бенди серти чемпионат пырис медся яръюгыд ордйысьӧмъяс лыдӧ, медым Коми муын кольӧм лунъясыс йиджисны быдӧнлы сьӧлӧмас да колис сӧмын кыпыд ловру.
Талун республика водзын сулалӧны ыджыд могъяс – збыльмӧдны национальнӧй проектъяс, видзны сьӧмкудлысь социальнӧй нырвизьсӧ (сьӧмкудйын та серти рӧскодыс 60 прӧчентысь унджык). Спорт, йӧзлысь дзоньвидзалун видзӧм, велӧдӧм, экология, оланін стрӧитӧм, демография сӧвмӧдӧм, йӧзлысь чӧжӧссӧ кыпӧдӧм да налысь оланногсӧ бурмӧдӧм могысь локтан 6 во вылӧ урчитӧма торъя инструментъяс. Уджыс зэв уна. Миянлы колӧ выльмӧдны инфраструктура объектъяс, дзоньтавны школаяс да школаӧдз велӧдан учреждениеяс, больничаяс да поликлиникаяс, лӧсьӧдны туйяс, бурмӧдны сетан услугаяслысь да гӧгӧртаслысь качествосӧ, а та вылӧ колӧ уна сьӧм. Квайт во вылӧ лоӧ вичмӧдӧма 40 миллиардысь унджык шайт.
Демография юкӧнын 2024 во кежлӧ миянлы колӧ кыпӧдны мортлысь олан кадсӧ 75 арӧсӧдз, содтыны чужтан кага лыдсӧ, лӧсьӧдны условиеяс сы вылӧ, медым йӧзыс зілисны пырӧдчыны спортӧ да ёнмӧдны вынйӧр.
Демография мытшӧдъяс разьӧмӧ колӧ пырӧдчыны республикаса быд олысьлы. Та вӧсна и дінму, и меставывса тшупӧдын колӧ вӧдитчыны став ресурсӧн, мый эм.
Мӧд тӧдчана нырвизь – велӧдӧм. Медшӧр петкӧдласъяс – судзсянлун да качество. Да, миян артмис могмӧдны местаясӧн куим арӧссянь арлыда челядьӧс. Но эм ӧчередь 2 тӧлыссянь арлыда челядьлы, кодъяслӧн мамъясыс кӧсйӧны петны удж вылӧ. Медым разьны мытшӧдсӧ, ми кыпӧдам выль детсадъяс, выльысь оборудуйтам жыръяс ясли группаяс улӧ, а сідзжӧ отсалам восьтны частнӧй группаяс.
Ті аддзанныд экран вылысь миянлысь планнымӧс. Локтан 3 воӧ детсадъясын 3 арӧсысь ичӧтджык челядьлы лоӧ пыртӧма сюрс выль места.
Тавосянь велӧдан организацияяс подув вылын уджсикасӧ велӧдчас сё сайӧ ань, кодъяс кага видзан отпускынӧсь. Мӧд восянь налӧн лыдыс содас кык да джын пӧв.
Вермӧмъяс да мытшӧдъяс эмӧсь школаяс стрӧитӧм да дзоньталӧм серти. Колян во ми кыпӧдім Кулӧмдінын 250 места вылӧ школа. Дзоньталӧмъяс нуӧдӧм бӧрын пыртім выль велӧдчан местаяс Сыктывкарса, Ухтаса, Усинскса да Печораса школаясын. Эмӧсь объектъяс, кутшӧмъясӧс уджӧ пыртан кадколастыс нюжалӧ. Помкаясыс тӧдсаӧсь. Тайӧ лёк проектнӧй документация да омӧль пӧдрадчикъяс. Но ми уджалам та вылын, объектъяссӧ стрӧитӧны водзӧ.
Локтан куим воӧ, кыдзи ті аддзанныд экран вылысь, лоӧ пыртӧма куим сюрсысь унджык велӧдчан места. Локтан вит во чӧжӧн ми кӧсъям бырӧдны школаясын мӧд смена.
Веськӧдлан котырлы да муниципальнӧй юкӧнъясса юрнуӧдысьяслы колӧ бура видзӧдны социальнӧй объектъяс стрӧитан кадколастъяс да качество бӧрся.
Кулӧмдін да Сыктыв районъясса юрнуӧдысьяс асьныс пырӧдчӧны уджӧ, тӧждысьӧны, медым Помӧсдінын да Визинын школаяссӧ лэптісны ас кадӧ. Та вӧсна и объектъяс стрӧитӧмыс мунӧ график серти.
Шыӧдча муниципальнӧй юкӧнъясса юралысьяс дорӧ: юасьӧй уджъёртъясныдлысь, кыдзи налӧн артмӧ збыльмӧдны пуктӧм могъяссӧ.
Республикаын сё сюрс сайӧ школьник. Налӧн аскиа луныс топыда йитчӧма велӧдчӧмкӧд, сылӧн качествокӧд. Ми тӧдам: миян олӧмӧ зумыда пырисны цифрӧвӧй технологияяс. Талун технология урокъяс дырйи челядь велӧдӧны робототехника да конструирование, вӧдитчӧны виртуальнӧй реальносьтӧн.
Та вӧсна тавосянь Сыктывкарса, Воркутаса да Ухтаса велӧдан учреждениеясын кутасны пыртны цифрӧвӧй велӧдан гӧгӧртаслысь торъя мога модель, мый серти школаяссӧ колӧ могмӧдны ӧнія оборудованиеӧн. Куим во чӧжӧн миянлы колӧ збыльмӧдны Россияса Президентӧн пуктӧм мог – нюжӧдны республикаса став велӧдчанінӧ бур ӧтуввез.
Велӧдан юкӧнын выль цифрӧвӧй компетенцияяс пыртӧм бӧрын вежсяс и педагогъяслӧн уджыс. Та вӧсна таво пыртӧма Велӧдан качество донъялан республиканскӧй система. Сиктса да ичӧт каръясса школаясын локтан куим воӧн лӧсьӧдасны цифрӧвӧй да гуманитарнӧй нырвизя 28 велӧдан шӧрин.
Миян кызвын школаыс – сиктса да посёлокса. Найӧ босьтӧны тӧдчана ин культура да йӧзкотыр олӧмын. Та вӧсна колян восянь республикаын урчитӧма Сиктса школалы сиӧм лун. А “Коми Республикаын медбур сиктса школа” конкурс, кутшӧмӧс кутасны нуӧдны быд во, петкӧдліс, мый велӧдӧмын выльторъяссӧ позьӧ восьтны и ичӧт сикт-грездъясын. Сиктса велӧдысьяс оз кольччыны карсаясысь.
Сиктса велӧдысьяслы миллион шайт мында сьӧмӧн отсӧг сетӧм йылысь Россияса Президентлӧн водзмӧстчӧмӧн сиктса школаясӧ локтас нӧшта 170 велӧдысь.
Сідзжӧ колӧ, медым сиктса школаясын санитарнӧй да бытӧвӧй условиеясыс лӧсялісны ӧнія стандартъяслы. Та вӧсна ми быд во вичмӧдам дзоньтасян уджъяс вылӧ сьӧм. Таво тайӧ могъяс вылӧ муниципалитетъясӧ содтӧд лоӧ веськӧдӧма 24 миллионысь унджык шайт.
Республика пырӧ россияса кызь регион лыдӧ, кӧні заводитісны сетны содтӧд тӧдӧмлун босьтӧм вылӧ сертификатъяс. Та вылӧ сьӧмсӧ вичмӧдӧма федеральнӧй сьӧмкудйысь. 5 арӧса да гырысьджык челядь лыдысь 59 сайӧ прӧчентыс босьтіс нин татшӧм сертификатсӧ да бӧрйис дон босьттӧг ветлӧм вылӧ кружок либӧ секция. На лыдын тшӧтш вермытӧм челядь, кодъяслы лӧсьӧдӧма колана условиеяс.
Таво республика вермис “Быд кагалӧн вермӧм” проект серти конкурсын. Сідзкӧ енбиа челядьлы лоӧ сетӧма бурджык отсӧг. Енбиа челядьӧс аддзан да налы отсалан миян шӧрин (сійӧ “Сириус” велӧдан шӧрин сяма) босьтас 250 миллионысь унджык федеральнӧй сьӧм. Заводитам “Наука”, “Культура” да “Спорт” проектъяс.
“Велӧдӧм” национальнӧй проект збыльмӧдӧм пыр ми ӧнъяӧдам техникумъяслысь да колледжъяслысь материально-техническӧй базасӧ. Велӧдысьяс – производствоӧ велӧдысь мастеръяс вермасны кыпӧдны квалификациянысӧ WorldSkills войтыркостса ӧтмунӧмлӧн уджтасъяс серти, а специалистъяс лоасны сертифицируйтӧм экспертъясӧн. Сідзкӧ, миян лоӧ том йӧзӧс бур туйдысь-велӧдысьяс.
Тайӧ да мукӧд мероприятиесӧ лоӧ пыртӧма Наставничестволы сиӧм во збыльмӧдан планӧ. Сійӧс индӧма республикаын волонтёръяслӧн – том профессионалъяслӧн вӧзйӧм серти. Тайӧ сетас позянлун бурмӧдны кадръяс дасьтӧмсӧ уна уджсикас серти.
Шыӧдча предприятиеясӧн юрнуӧдысьяс дорӧ. Колӧ ышӧдны уджалысьясӧс пырӧдчыны не сӧмын тематическӧй мероприятиеясӧ, а тшӧтш корны юксьыны медбур практикаясӧн, сӧвмӧдны коллективъясын наставничество серти культура. Республикалы колӧ тӧдны нимсӧ быд наставниклысь.
Республикаса Веськӧдлан котырлы тшӧкта урчитны “Вося наставник” быдвося республиканскӧй конкурс да дасьтыны донъялан да вермысьясӧс бӧръян муртӧсъясӧн лӧсялана положение. Индыны 1 миллионӧн куим премия.
Зэв тӧдчана, мый том йӧз вӧдитчӧны выль технологияясӧн да разработкаясӧн. Туялысьяс пиысь коймӧд пайыс – енбиа том йӧз, химия, геология, мусин туялан, физиология да биология юкӧнъясын наука уджъясысь Россия Федерацияса Веськӧдлан котырлӧн премияа лауреатъяс.
Ми олам сэтшӧм кадӧ, кор Россиялы зэв ёна колӧны выль мӧвпъяс. Колян во миян том йӧз пырӧдчис россияса уна проектӧ. А Президентлысь грантъяс сетан фондлӧн конкурсын вермысьяс босьтісны 28 миллион шайт, медым збыльмӧдны 28 проект! Тайӧ сьӧмсӧ веськӧдӧма республикаӧс сӧвмӧдӧм, мутасъяс мичмӧдӧм, дзоньвидзалунын дзескӧдӧм позянлуна йӧзлысь олӧмсӧ бурмӧдӧм, том йӧзӧс айму радейтны велӧдӧм, дзоньвидза оласног йӧз пӧвстын паськӧдӧм вылӧ. 
Республикаса том йӧзлы колӧ сідз шусяна социальнӧй лифт. Та вӧсна ми восьтім “Коми Республикаса команда” проект. Воис 300 гӧгӧр заявка. Миянлы колӧ, медым власьт органъясӧ да предприятиеясӧ локтісны ыджыд кужанлуна том уджалысьяс, кодъяслӧн эмӧсь выль мӧвпъяс да кодъяс кӧсйӧны уджавны чужан му сӧвмӧдӧм вылӧ.
Медым бура уджавны, колӧ бур олан гӧгӧртас. Тайӧ нӧшта ӧти нырвизь, мый серти колян во уджаліс Веськӧдлан котыр.
